
Ágæti lesandi,  

Undirritaður óskar eftir eftir stuðningi þínum við framboð til forseta ÍSÍ. 

Ég ólst upp í vesturbæ Reykjavíkur og ein af mínum fyrstu minningum tengt íþróttum er 

þegar ég var innritaður í KR 1968. Íþróttasvæði KR var mitt annað heimili næstu rúmlega tvo 

áratugina og lék ég með meistarflokki félagsins í körfubolta, handbolta og fótbolta og með 

unglingalandsliðum Íslands í öllum þessum greinum. 

Þegar ég lít til baka þá var ég þeirrar gæfu aðnjótandi að vera alinn upp af frábærum 

leiðtogum í KR, gullaldarkynslóðum. Hjá KR gafst tækifæri til að prófa hinar ýmsu 

íþróttagreinar, borðtennis, badminton, sund og glímu. Ég flutti í Kópavog 1975 og þá 

bættust við æfingar hjá frjálsíþróttadeild Breiðabliks og var Þórður Guðmundsson, sem 

nýlega var heiðraður af ÍSÍ, duglegur að fá mig til að hlaupa í sveitakeppni (3ja manna sveitir) 

í víðavangshlaupum sem voru vinsæl þá, s.s. Víðavangshlaup Íslands, ÍR, Ármanns og 

Álafosshlaupið. 

Ég fékk snemma áhuga á þjálfun og þjálfaði um árabil yngri flokka hjá KR og Gróttu í 

handbolta og síðar meistaraflokka karla hjá KR, Reyni Sandgerði og KR og meistarflokka 

kvenna hjá Þrótti og Ármanni. Þá þjálfaði ég í mörg ár meistaraflokka karla í knattspyrnu hjá 

fjölmörgum liðum, Þrótti, Haukum, KR, Val, Keflavík, Leikni og Breiðablik. 

Íþróttir hafa verið hluti af mínu lífi frá því ég man eftir mér og ég brenn fyrir framgangi 

íþrótta og þekki það af eigin raun og starfi mínu á vettvangi stjórnvalda hversu 

mikilvægur þáttur íþróttir eru í okkar menningu, í forvörnum barna og unglinga, heilsu og 

velferð þjóðarinnar.  Þá þekkjum við það svo vel hvernig afreksfólkið á sínum bestu stundum, 

sameinar þjóðina og færir okkur stolt og samstöðu. 

 

Ég vil nýta þennan bakgrunn minn í íþróttum, sem keppnismaður og þjálfari, og af 

vettvangi stjórnvalda, til þess að gefa til baka og liðsinna íþróttahreyfingunni, fólkinu á 

vettvangi, að efla og styrkja starfið um allt land. Sem formaður fjárlaganefndar og síðar 

heilbrigðisráðherra hef ég góðan skilning á gangverki ríkisfjármála og stefnumótun 

stjórnvalda.  

Ég tel að þessi reynsla mín geti nýst íþróttahreyfingunni vel í þeirri nauðsynlegu samvinnu og 

stefnumótun sem við þurfum að skapa samstöðu um og  fara þarf í með 

stjórnvöldum.  Stjórnvöld verða að fara þessa vegferð með okkur í íþróttahreyfingunni að 

fjárfesta í forvörnum, lýðheilsu og afreksfólki til framtíðar. 

Willum Þór Þórsson 


